
Shri Lakshmana Kavacham

શ્રીલક્ષ્મણકવચમ્

॥ અથ શ્રીમદાનન્દરામાયણે મનોહરકાણ્ડાન્તર્ગતં શ્રીલક્ષ્મણકવચમ્॥
અગસ્તિરુવાચ-
સૌમિત્રિં  રઘુનાયકસ્ય ચરણદ્વન્દ્વેક્ષણં શ્યામળં
બિભ્રન્તં સ્વકરેણ રામશિરસિ છત્રં વિચિત્રં વરમ્ ।
બિભ્રન્તં રઘુનાયકસ્ય સુમહત્કોદણ્ડબાણાસને
તં વન્દે કમલેક્ષણં જનકજાવાક્યે સદા તત્પરમ્॥
ૐઅસ્ય શ્રીલક્ષ્મણકવચમન્ત્રસ્ય અગસ્ત્ય ઋષિઃ । અનુષ્ટુપ્ છન્દઃ ।
શ્રીલક્ષ્મણો દેવતા । શેષ ઇતિ બીજમ્ । સુમિત્રાનન્દન ઇતિ શક્તિઃ ।
રામાનુજ ઇતિ કીલકમ્ । રામદાસ ઇત્યસ્ત્રમ્ । રઘુવંશજ ઇતિ કવચમ્ ।
સૌમિત્રિરિતિ મન્ત્રઃ ।
શ્રીલક્ષ્મણપ્રીત્યર્થં સકલમનોઽભિલષિતસિદ્ધ્યર્થં જપે વિનિયોગઃ॥
અથ અઙ્ગુળીન્યાસઃ  -
ૐ લક્ષ્મણાય અઙ્ગુષ્ઠાભ્યાં  નમઃ ।
ૐશેષાય તર્જનીભ્યાં નમઃ ।
ૐસુમિત્રાનન્દનાય મધ્યમાભ્યાં નમઃ ।
ૐ રામાનુજાય અનામિકાભ્યાં નમઃ ।
ૐ રામદાસાય કનિષ્ઠિકાભ્યાં નમઃ ।
ૐ રઘુવંશજાય કરતલકરપૃષ્ઠાભ્યાં નમઃ॥
હૃદયાદિન્યાસઃ -
ૐ લક્ષ્મણાય હૃદયાય નમઃ ।
ૐશેષાય શિરસે સ્વાહા ।
ૐસુમિત્રાનન્દનાય શિખાયૈ વષટ્ ।
ૐ રામાનુજાય કવચાય હું  ।
ૐ રામદાસાય નેત્રત્રયાય વૌષટ્ ।

ૐ રઘુવંશજાય અસ્ત્રાય ફટ્ ।
ૐસૌમિત્રયે ઇતિ દિગ્બન્ધઃ॥
અથ ધ્યાનમ્ -
રામપૃષ્ઠસ્થિતં રમ્યં રત્નકુણ્ડલધારિણમ્ ।
નીલોત્પલદળશ્યામં રત્નકઙ્કણમણ્ડિતમ્॥ ૧॥
રામસ્ય મસ્તકે દિવ્યં બિભ્રન્તં છત્રમુત્તમમ્ ।
વરપીતામ્બરધરં મુકુટેનાધિશોભિતમ્॥ ૨॥
તૂણીરે કાર્મુકે ચાપિ બિભ્રન્તં ચ સ્મિતાનનમ્ ।
રત્નમાલાધરં દિવ્યં પુષ્પમાલાવિરાજિતમ્॥ ૩॥
એવં ધ્યાત્વા લક્ષ્મણં ચ રાઘવન્યસ્તલોચનમ્ ।
કવચં જપનીયં હિ તતો ભક્ત્યાત્ર માનવૈઃ॥ ૪॥
અથ કવચમ્ ।
ૐ લક્ષ્મણઃ પાતુ મે પૂર્વે દક્ષિણે રાઘવાનુજઃ ।
પ્રતીચ્યાં પાતુ સૌમિત્રિઃ પાતૂદીચ્યાં રઘૂત્તમઃ॥ ૫॥
અધઃ પાતુ મહાવીરઃ ચોર્ધ્વં પાતુ નૃપાત્મજઃ ।
મધ્યે પાતુ રામદાસઃ સર્વતઃ સત્યપાલકઃ॥ ૬॥
સ્મિતાનનઃ શિરઃ પાતુ ભાલં પાતૂર્મિલાધવઃ   ।
ભ્રુવોર્મધ્યે ધનુર્ધારી સુમિત્રાનન્દનોઽક્ષિણી॥ ૭॥
કપોલે રમમન્ત્રી ચ સર્વદા પાતુ વૈ મમ ।
કર્ણમૂલે સદા પાતુ કબન્ધભુજખણ્ડનઃ॥ ૮॥
નાસાગ્રં મે સદા પાતુ સુમિત્રાઽઽનન્દવર્ધનઃ ।
રામન્યસ્તેક્ષણઃ પાતુ સદા મેઽત્ર મુખં ભુવિ॥ ૯॥
સીતાવાક્યકરઃ પાતુ મમ વાણીં  સદાઽત્ર હિ ।
સૌમ્યરૂપઃ પાતુ જિહ્વાં અનન્તઃ પાતુ મે દ્વિજાન્॥ ૧૦॥
ચિબુકં પાતુ રક્ષોઘ્નઃ કણ્ઠં પાત્વસુરાર્દનઃ ।
સ્કન્ધૌ પાતુ જિતારાતિઃ ભુજૌ પઙ્કજલોચનઃ॥ ૧૧॥
કરૌ કઙ્કણધારી ચ નખાન્ રક્તનખોઽવતુ ।
કુક્ષિં  પાતુ વિનિદ્રો મે વક્ષઃ પાતુ જિતેન્દ્રિયઃ॥ ૧૨॥

પાર્શ્વે રાઘવપૃષ્ઠસ્થઃ પૃષ્ઠદેશં મનોરમઃ ।
નાભિં  ગમ્ભીરનાભિસ્તુ કટિં  ચ રુક્મમેખલઃ॥ ૧૩॥
ગુહ્યં પાતુ સહસ્રાસ્યઃ પાતુ લિઙ્ગં  હરિપ્રિયઃ ।
ઊરૂ પાતુ વિષ્ણુતલ્પઃ સુમુખોઽવતુ જાનુની॥ ૧૪॥
નાગેન્દ્રઃ પાતુ મે જઙ્ઘે  ગુલ્ફૌ નૂપુરવાન્ મમ ।
પાદાવઙ્ગદતાતોઽવ્યાત્  પાત્વઙ્ગાનિ  સુલોચનઃ॥ ૧૫॥
ચિત્રકેતુપિતા પાતુ મમ પાદાઙ્ગુલીઃ  સદા ।
રોમાણિ મે સદા પાતુ રવિવંશસમુદ્ભવઃ॥ ૧૬॥
દશરથસુતઃ પાતુ નિશાયાં મમ સાદરમ્ ।
ભૂગોલધારી માં પાતુ દિવસે દિવસે સદા॥ ૧૭॥
સર્વકાલેષુ મામિન્દ્રજિદ્ધન્તાઽવતુ સર્વદા ।
એવં સૌમિત્રિકવચં સુતીક્ષ્ણ કથિતં મયા॥ ૧૮॥
ઇદં પ્રાતઃ સમુત્થાય યે પઠન્ત્યત્ર માનવાઃ ।
તે ધન્યા માનવા લોકે તેષાં ચ સફલો ભવઃ॥ ૧૯॥
સૌમિત્રેઃ કવચસ્યાસ્ય પઠનાન્નિશ્ચયેન હિ ।
પુત્રાર્થી લભતે પુત્રાન્ ધનાર્થી ધનમાપ્નુયાત્॥ ૨૦॥
પત્નીકામો લભેત્પત્નીં  ગોધનાર્થી તુ ગોધનમ્ ।
ધાન્યાર્થી પ્રાપ્નુયાદ્ધાન્યં રાજ્યાર્થી રાજ્યમાપ્નુયાત્॥ ૨૧॥
પઠિતં રામકવચં સૌમિત્રિકવચં વિના ।
ઘૃતેન હીનો નૈવેદ્યસ્તેન દત્તો ન સંયશયઃ॥ ૨૨॥
કેવલં રામકવચં પઠિતં માનવૈર્યદિ ।
તત્પાઠેન સુસન્તુષ્ટો ન ભવેદ્રઘુનન્દનઃ॥ ૨૩॥
અતઃ પ્રયત્નતશ્ચેદં સૌમિત્રિકવચં નરૈઃ ।
પઠનીયં સર્વદૈવ સર્વવાઞ્છિતદાયકમ્॥ ૨૪॥
ઇતિ શ્રીશતકોટિરામચરિતાન્તર્ગતે શ્રીમદાનન્દરામાયણે
વાલ્મીકીયે મનોહરકાણ્ડે પઞ્ચદશસર્ગાન્તર્ગતં શ્રીલક્ષ્મણકવચં
સમ્પૂર્ણમ્॥
હનુમત્-લક્ષ્મણ-સીતા-રામ-ભરત-શત્રુઘ્ન

ષટ્ કવચાનિ પઠનીયમ્ ।
ષટ્ કવચાનિ પઠિતું અશક્તશ્ચેત્
હનુમત્-લક્ષ્મણ-સીતા-રામ –
અથવા હનુમત્-સીતા-રામ
અથવા હનુમત્-રામ / સીતા-રામ કવચાનિ ।
અથવા શ્રીરામકવચમેવ પઠનીયમ્॥

All the six kavachas

hanumat-lakShmaNa-sItA-rAma-bharata-shatrughna

from AnandarAmAyaNa should be recited together.

If one is unable to recite all the six,

then he/she can recite in the decreasing order

hanumat-lakShmaNa-sItA-rAma

hanumat-sItA-rAma

hanumat-rAma

sItA-rAma

If this is not possible, then one should at least

recite Shri Rama Kavacham.

